
ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ

НА ЗАКОНОТ

ЗА СЛЕДЕЊЕ НА КОМУНИКАЦИИТЕ
Скопје, oктомври 2019 година

В О В Е Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ 


Министерството за внатрешни работи, согласно законски утврдениот делокруг на надлежности, е овластен носител на Законот за следење на комуникациите („Службен весник на Република Македонија“ бр.71/18 и „Службен весник на Република Северна Македонија“ бр. 108/19).


Со Законот за следење на комуникациите („Службен весник на Република Македонија“ бр. 71/18 и „Службен весник на Република Северна Македонија“ бр.108/19) се уредуваат постапката за спроведување посебна истражна мерка: следење и снимање на телефонските и другите електронски комуникации, условите и постапката за спроведување на мерките за следење на комуникациите заради заштита на интересите на безбедноста и одбраната на државата, вклучувајќи ги и мета податоците, надзорот и контролата над спроведувањето на мерките за следење на комуникациите и обврските за Оперативно - техничката агенција и операторите.

Со предложените изменувања и дополнувања на Законот за следење на комуникациите се врши усогласување со Законот за прекршоците (,,Службен весник на Република Северна Македонија“ бр. 96/19), во конкретни сегменти во однос на содржината, кои се однесуваат на прекршочните одредби.


Истовремено со предложениот закон се врши  интервенција во однос на името на државата, а со цел имплементација на Уставните амандмани XXXIII - XXXVI и Уставниот закон за спроведување на Уставните амандмани  („Службен весник на Република Македонија“ бр.6/19).
II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН
Предлогот на закон за изменување и дополнување на Законот за следење на комуникациите се заснова врз истите начела врз кои е заснован Законот за следење на комуникациите.
 Закон за следење на комуникациите се заснова врз следните начела: 


- почитување на човековите слободи и права утврдени со устав, закон и ратификувани меѓународни договори и
        - забрана за следење на комуникациите од овој закон без судска наредба.  
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 
Предлогот на Закон за изменување и дополнување на Законот за следење на комуникациите нема финансиски последици врз Буџетот на Република Македонија. 
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
За спроведување на Предлогот на Закон за изменување и дополнување на Законот за  за следење на комуникациите не се потребни дополнителни финансиски средства од Буџетот на Република Северна Македонија. 
V. ПРОПИСИ ШТО ТРЕБА ДА СЕ ДОНЕСАТ ЗА СПРОВЕДУВАЊЕ НА ЗАКОНОТ
Донесувањето на предложениот закон имплицира донесување на подзаконски прописи чија содржина е предвидена со одредбите на предложениот закон.
ПРЕДЛОГ НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА СЛЕДЕЊЕ НА КОМУНИКАЦИИТЕ 
Член 1
Во Законот за следење на комуникациите („Службен весник на Република Македонија“ бр. 71/18 и „Службен весник на Република Северна Македонија“ бр.108/19), во член 69 ставовите (1) и (2) се менуваат и гласат: 
„(1) Глоба во износ од 50 до 1.000 евра во денарска противвредност – за микро  трговци; од 50 до 2.000 евра во денарска противвредност – за мали трговци;  од 250 до 6.000 евра во денарска противвредност – за средни трговци и од 250 до 10.000 евра во денарска противвредност – за големи трговци, ќе му се изрече за прекршок на правно лице ако произведува, нуди на продажба, продава, врши увоз, извоз, реекспорт или држи средства за следење на комуникациите без одобрение на Министерството за внатрешни работи. (член 2 од овој закон).


(2) Глоба во износ од 15 до 500 евра во денарска противвредност ќе му се изрече на одговорното лице во правното лице за прекршокот од ставот (1) на овој член.“


По ставот (2) се додава нов став (3), кој гласи:


„(3) Глоба во износ од 15 до 150 евра во денарска противвредност ќе му се изрече на трговецот поединец за прекршокот од ставот (1) на овој член.“

Во ставот (3), кој станува став (4), зборовите „3000 до 5000 евра“ се заменуваат со зборовите „15 до 250 евра“.

Ставот (4) станува став (5).





Член 2
Во член 70 во ставот (1) воведната реченица се менува и гласи:
„(1) Глоба во износ од 50 до 1.000 евра во денарска противвредност – за микро  трговци; од 50 до 2.000 евра во денарска противвредност – за мали трговци;  од 250 до 6.000 евра во денарска противвредност – за средни трговци и од 250 до 10.000 евра во денарска противвредност – за големи трговци, ќе му се изрече за прекршок на правното лице, односно глоба во износ од 15 до 250 евра во денарска противвредност ќе му се изрече за прекршок на трговецот поединец, ако:“
 
Ставот (2) се менува и гласи:


„(2) Глоба во износ од 15 до 500 евра во денарска противвредност ќе му се изрече на одговорното лице во правното лице за прекршокот од ставот (1) на овој член.“


   

               Член 3
Во член 71 во ставот (1) зборот „три“ се заменува со зборот „две“.





Член 4
Низ целиот текст на Законот зборовите „Република Македонија“ се заменуваат со зборовите „Република Северна Македонија“.




Член 5
Овој закон влегува во сила осмиот ден од денот на објавувањето во „Службен весник на Република Северна Македонија“.
О Б Р А З Л О Ж Е Н И Е

I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ

Министерството за внатрешни работи, согласно законски утврдениот делокруг на надлежности, е овластен носител на Законот за следење на комуникациите („Службен весник на Република Македонија“ бр.71/18 и „Службен весник на Република Северна Македонија“ бр. 108/19).


Со Законот за следење на комуникациите („Службен весник на Република Македонија“ бр. 71/18 и „Службен весник на Република Северна Македонија“ бр.108/19) се уредуваат постапката за спроведување посебна истражна мерка: следење и снимање на телефонските и другите електронски комуникации, условите и постапката за спроведување на мерките за следење на комуникациите заради заштита на интересите на безбедноста и одбраната на државата, вклучувајќи ги и мета податоците, надзорот и контролата над спроведувањето на мерките за следење на комуникациите и обврските за Оперативно - техничката агенција и операторите.

Со предложените изменувања на Законот за следење на комуникациите се врши усогласување со Законот за прекршоците (,,Службен весник на Република Северна Македонија“ бр. 96/19), во конкретни сегменти во однос на содржината, како и содржинско и нормативно-правно унапредување на предвидените законски решенија во правец на нивна доследна практична примена.

Имено, со членовите  1 и 2 се врши од Законот за изменување на Законот за следење на комуникациите се врши усогласување во поглед на износите на глобите со членот 36 став 1 од Законот за прекршоците.


Со членот 3 од предметниот Закон се врши усогласување во поглед на  прекршочните санкции кои за прекршоците може да им се изречат на правните лица, конкретно за привремената забрана за вршење на одделна дејност (член 39 од Законот за прекршоците).

Со членот 4 од предложениот закон се прави измена на називот на државата.

Со членот 5 од предложениот закон се уредува влегувањето во сила.

Истовремено со предложениот закон се врши  интервенција во однос на името на државата, а со цел имплементација на Уставните амандмани XXXIII - XXXVI и Уставниот закон за спроведување на Уставните амандмани  („Службен весник на Република Македонија“ бр.6/19).
II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Решенијата содржани во предложените измени имаат за цел содржинско усогласување на Законот за следење на комуникациите (,,Службен весник на Република Македонија” бр. 71/18 „Службен весник на Република Северна Македонија“ бр. 108/19) со Законот за прекршоците (,,Службен весник на Република Северна Македонија“ бр. 96/19). 
III. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА
Со усвојување на предложениот закон ќе се овозможи содржинско и нормативно-правно усогласување на одредбите од Законот за следење на комуникациите (,,Службен весник на Република Македонија” бр. 71/18 „Службен весник на Република Северна Македонија“ бр. 108/19) со Законот за прекршоците (,,Службен весник на Република Северна Македонија“ бр. 96/19). 
IV. ТЕЗИ НА ПОДЗАКОНСКИ АКТИ КОИ ПРОИЗЛЕГУВААТ ОД ЗАКОНОТ
Донесувањето на Законот за изменување на Законот за следење на комуникациите, не имплицира донесување на нови подзаконски акти, освен ревидирање на постојните подзаконски прописи со цел нивно усогласување со решенијата содржани во предложениот закон.
И З В О Д

НА ОДРЕДБИ ОД ЗАКОНОТ ЗА СЛЕДЕЊЕ НА КОМУНИКАЦИИТЕ
ШТО СЕ МЕНУВААТ



VI. ПРЕКРШОЧНИ ОДРЕДБИ
Член 69

(1) Глоба во износ до 10% од вкупниот годишен приход остварен во деловната година што и претходи на годината кога е сторен прекршокот или од вкупниот приход остварен за пократок период од годината што му претходи на прекршокот доколку во таа година правното лице започнало да работи, ќе му се изрече за прекршок на правно лице ако произведува, нуди на продажба, продава, врши увоз, извоз, реекспорт или држи средства за следење на комуникациите без одобрение на Министерството за внатрешни работи. (член 2 од овој закон).

(2) Глоба во износ од 30% од одмерената глоба за правното лице, односно за трговецот поединец ќе му се изрече и на одговорното лице во правното лице, односно на одговорното лице во трговецот поединец за прекршокот од ставот (1) на овој член.

(3) Глоба во износ од 3.000 до 5.000 евра во денарска противвредност ќе му се изрече за прекршок на физичко лице ако произведува, нуди на продажба, продава, врши увоз, извоз, реекспорт или држи средства за следење на комуникации без одобрение на Министерството за внатрешни работи.

(4) Средствата наменети за следење на комуникациите ќе се одземат.

Член 70

(1) Глоба во износ од 4% до 7% од вкупниот годишен приход на правното лице,

односно трговецот поединец (изразена во апсолутен износ) остварен во деловната година што и претходи на годината кога е сторен прекршокот или од вкупниот приход остварен за пократок период од годината што му претходи на прекршокот, доколку во таа година правното лице, односно трговецот поединец започнало да работи, ќе му се изрече за прекршок на правно лице, односно трговецот поединец, ако:

1) активностите поврзани со следење на комуникации не ги забележува во

Електронскиот регистар или не го води регистарот на начин согласно со членот 65 од овој закон;

2) не ги обезбеди сите неопходни технички услови за да овозможи следење на

комуникациите во неговата мрежа (член 68 став (1) од овој закон);

3) не ги применува мерките и стандардите за информациска безбедност (член 68 став (2) од овој закон);

4) не одреди лице одговорно за примена на мерките и страндардите за информациска безбедност согласно со членот 68 став (3) од овој закон;

5) не ја отстрани воведената компресија или криптозаштита на комуникацискиот

сообраќај (член 68 став (4) од овој закон);

6) не овозможи спроведување на мерките за следење на комуникациите во реално време, информациите поврзани со следената комуникација не се на располагање веднаш по завршувањето на комуникацијата или следењето на комуникацијата не е непрекинато за цело време на нејзиното траење (член 68 став (5) од овој закон);

7) не обезбеди точно и еднозначно поврзување на информациите поврзани со

следената комуникација со содржината на комуникацијата која се следи (член 68 став (6) од овој закон);

8) не обезбеди лицето чии комуникации се следат или друго неовластено лице да не забележи каква било промена во квалитетот на комуникациската услуга или

функционирањето на следената комуникациска услуга е променето за лицето чии комуникации се следат (член 68 став (7) од овој закон);

9) не обезбеди иста или поголема сигурност и квалитет на следената комуникациска услуга од сигурноста и квалитетот на комуникациските услуги кои му се овозможени на лицето чии комуникации се следат (член 68 став (8) од овој закон).

(2) Глоба во износ од 30% од одмерената глоба за правното лице, односно за трговецот поединец ќе му се изрече и на одговорното лице во правното лице, односно на одговорното лице во трговецот поединец за прекршоците од ставот (1) на овој член.

Член 71

(1) На правното лице за сторен прекршок од членот 70 од овој закон покрај глобата ќе му се изрече и прекршочна санкција забрана на вршење на одделна дејност во траење од шест месеци до три години, а може да му се изрече и прекршочна санкција одземање на предмети со кои е сторен прекршокот.

(2) На одговорното лице во правното лице за сторен прекршок од членот 70 од овој закон, покрај глобата, ќе му се изрече и прекршочна санкција забрана за вршење на професија, дејност или должност во траење од три месеци до една година.
(3) На трговец поединец за сторен прекршок од членот 70 од овој закон, покрај глобата ќе му се изрече и прекршочна санкција забрана за вршење на професија, дејност или должност во траење од три месеци до една година, а може да му се изрече прекршочна санкција одземање на предмети со кои е сторен прекршокот.
